
B 599

A.L. 71 tal-2021

ATT DWAR L-INTRAPRIŻA TA’ MALTA
(KAP. 463)

Regolamenti tal-2021 dwar Aċċess għall-Fondi 

BIS-SAĦĦA tas-setgħat mogħtija bl-artikolu 5 tal-Att dwar l-
Intrapriża ta’ Malta, il-Ministru għall-Enerġija, l-Intrapriża u l-
Iżvilupp Sostenibbli, wara konsultazzjoni mal-Korporazzjoni dwar l-
Intrapriża ta’ Malta u bi qbil mal-Ministru għall-Finanzi u x-Xogħol,
għamel dawn ir-regolamenti li ġejjin:- 

Titolu u bidu 
fis-seħħ.

1. (1) It-titolu ta’ dawn ir-regolamenti hu r-Regolamenti tal-
2021 dwar Aċċess għall-Fondi. 

(2) Dawn ir-regolamenti għandhom jitqiesu li daħlu fis-seħħ fl-
1 ta’ Diċembru 2020.

Tifsir.2. F’dawn ir-regolamenti, kemm-il darba r-rabta tal-kliem ma
teħtieġx xort’oħra:

Kap. 463."Att" tfisser l-Att dwar l-Intrapriża ta’ Malta;

"bidu tax-xogħlijiet" tfisser l-iktar kmieni jew il-bidu tax-
xogħlijiet ta’ kostruzzjoni relatati mal-investiment, jew l-ewwel
impenn legali vinkolanti għall-ordni ta’ tagħmir jew kwalunkwe
impenn ieħor li jagħmel l-investiment irriversibbli. Ix-xiri ta’ art
u xogħlijiet preparatorji bħal kisba ta’ permessi u t-twettiq ta’
studji ta’ fattibilità mhumiex meqjusa bħala "bidu tax-
xogħlijiet". Fir-rigward ta’ akkwisti, "bidu tax-xogħlijiet" tfisser
il-mument ta’ l-akkwist tal-assi marbuta direttament mal-
istabbiliment akkwistat;

"impriża" għandu jkollha l-istess tifsira kif mogħtija lilha
fl-Att;

"intrapriżi żgħar u ta’ daqs medju" jew "SMEs" għandu
jkollhom l-istess tifsira kif mogħtija lilhom bl-Anness I tar-
Regolament tal-Kummissjoni (UE) Nru 651/2014 tas-17 ta’
Ġunju 2014;

"Korporazzjoni" tfisser l-Intrapriża ta’ Malta mwaqqfa
skont l-Att;

"linji gwida" tfisser dawk il-linji gwida li jistgħu jiġu

ppubblikati mill-Korporazzjoni minn żmien għal żmien skont l-
Att;

"l-istess attività jew attività simili" tfisser attività li taqa’
taħt l-istess klassi (kodiċi numeriku b’erba’ ċifri) tal-
klassifikazzjoni statistika NACE Rev. 2 ta’ attivitajiet ekonomiċi
kif stabbilit fir-Regolament Nru 1893/2006 tal-Parlament
Ewropew u tal-Kunsill ta’ l-20 ta’ Diċembru 2006 li jistabbilixxi
l-klassifikazzjoni ta’ l-istatistika ta’ attivitajiet ekonomiċi tan-
NACE Reviżjoni 2 u li jemenda r-Regolament tal-Kunsill (KEE)
Nru 3037/90 kif ukoll ċerti Regolamenti tal-KE dwar setturi
speċifiċi ta’ l-istatistika;

"proġett ta’ investiment eliġibbli" tfisser proġett ta’
investiment inizjali f’attività ekonomika kwalifikanti kif definit
fil-linji gwida;

"rilokazzjoni" tfisser trasferiment tal-istess attività jew
simili jew parti minnha minn stabbiliment f’parti kontraenti
waħda għall-Ftehim taż-ŻEE (stabbiliment inizjali) għall-
istabbiliment li fih isir l-investiment megħjun f’parti kontraenti
oħra għall-Ftehim taż-ŻEE (stabbiliment mgħejjun). It-
trasferiment iseħħ jekk il-prodott jew servizz fl-istabbilimenti
iniżjali u mgħejjun, iservi mill-inqas parzjalment l-istess
skopijiet u jissodisfa t-talbiet jew il-bżonnijiet tal-istess tip ta’
klijenti, u l-impjiegi jintilfu fl-istess attività jew attività simili
f’waħda mil-istabbilimenti inizjali tal-benefiċjarju fiż-ŻEE.

Intrapriżi li 
jikkwalifikaw. 

3. (1) Fejn il-Korporazzjoni tkun sodisfatta li l-SME
qiegħda twettaq proġett ta’ investiment eliġibbli f’Malta skont it-
termini u l-kondizzjonijiet stabbiliti fil-linji gwida, il-Korporazzjoni
tista’ tappoġġja lill-impriża eliġibbli b’garanżija li għandha tintuża
kontra self bankarju.

(2) L-applikazzjonijiet għandhom jiġu sottomessi qabel il-bidu
tal-proġett ta’ investiment li jagħti lill-Korporazzjoni żmien
raġonevoli biex tevalwa il-bidu tax-xogħlijiet ippjanati.

(3) Il-benefiċjarju għandu jipprovdi kontribuzzjoni finanzjarja
ta’ mill-inqas ħamsa u għoxrin fil-mija (25%) tal-ispejjeż eliġibbli jew
permezz tar-riżorsi tiegħu stess jew permezz ta’ finanzjament estern
f’forma li hija ħielsa minn kull appoġġ pubbliku. 

(4) L-impriża ma għandhiex tkun wettqet rilokazzjoni tal-
istabbiliment li fih investiment inizjali li għalih qiegħda tintalab l-
għajnuna fis-sentjen (2) ta’ qabel l-applikkazjoni u għandha timpenja
ruħha li ma twettaqx rilokazzjoni sa perjodu ta’ sentejn (2) wara t-

tlestija tal-investiment inizjali assistit. 

(5) L-investiment imwettaq għandu jinżamm f’Malta għal
perjodu minimu ta’ tliet (3) snin wara li jitlestew ix-xogħlijiet. Dan ma
għandux jimpedixxi t-tibdil ta’ impjant jew tagħmir li jkun skada jew
miksur f’dan il-perjodu, sakemm l-attività ekonomika tinżamm fiż-
żona kkonċernata għall-perjodu minimu rilevanti.

Termini tal-
garanzija. 

4. Impriżi eliġibbli jistgħu jiġu mgħejjuna permezz ta’
garanzija li għandha tintuża kontra self bankarju meħtieġ għal:

(a) twaqqif ta’ stabbiliment ġdid; jew

(b) estensjoni tal-kapaċità ta’ stabbiliment eżistenti.

(2) L-assistenza tista’ tintuża biex tiffinanzja xogħlijiet ta’
kostruzzjoni, tiswija u tlestija ta’ bini u strutturi industrijali, u akkwist
ta’ impjant, makkinarju u tagħmir kif preskritt fil-linji gwida.

Valur massimu 
tal-garanzija ta’ 
self. 

(3) Il-valur massimu tal-garanzija ma għandux jaqbeż l-għaxar
miljun euro (€10,000,000).

Intensità tal-
għajnuna.

5. L-assistenza għandha tkun limitata għal valur ta’ għajnuna
li ma jaqbiżx l-għoxrin fil-mija (20%) tal-ispejjeż eliġibbli jekk l-
applikant huwa intrapriża ta’ daqs medju jew tletin fil-mija (30%) tal-
ispejjeż eliġibbli jekk l-applikant huwa intrapriża żgħira.

Skadenza għas-
sottomissjoni 
tal-
applikazzjonijiet 
għall-għajnuna.

6. (1) Applikazzjonijiet għal għajnuna taħt dawn ir-
regolamenti għandhom jaslu għand il-Korporazzjoni qabel il-31 ta’
Ottubru 2021.

(2) L-ebda għajnuna skont dawn ir-regolamenti ma għandha
tingħata mill-Korporazzjoni wara l-31 ta’ Diċembru 2021.

